
Oslo, 16. februar 09
Forslag til modell for forvaltning av store verneområde – Notat frå Norges Fjellstyresamband (NFS)

NFS viser til DN si anbefaling til MD vedkommande ”Lokal forvaltning av verneområder – en evaluering av delegering” og til møtet med statssekretær Heidi Sørensen 30.01.09.

NFS meinar det er nødvendig å ta utgangspunkt i at involvering og aktiv medverknad gjev eit auka engasjement samtidig som det også bidreg til å ansvarleggjere involverte aktørar. Ei rein statlig forvaltning av våre verneområde, også dei store verneområda, vil svekke legitimiteten for vern av areal i Norge. Utgangspunktet må vere å finne fram til modellar som sikrar lokal involvering. NFS meinar at følgjande element bør ligge  til grunn for val av forvaltningsmodell for dei store verneområda:

· Lokal forvaltning innanfor avklarte mål og rammer tek best i vare verneverdiar i verneområde – dette er den mest rasjonelle måten å sikre verneverdiar på.

· NFS støttar ikkje DN sitt negative syn på lokal forvaltning av større verneområde, og meinar DN sin rapport/evaluering ikkje er brukandes som grunnlag for ei vurdering av framtidig forvaltningsmodell for verneområde.

· NFS registrerar at DN aksepterar ein modell med lokal, folkevalt forvaltning av verneområde under føresetnad av samordning på tvers av kommunegrenser, og med eit sekretariat med nødvendig kompetanse og kapasitet. NFS støttar ein slik modell. NFS vil understreke at det er avgjerande at sekretariatet er tilsett av lokal forvaltningsmynde. NFS meiner det kan vere føremålsteneleg å bruke tittelen ”Nasjonalparkforvaltar” på leiar av sekretariatet. NFS meinar det må takast høgde for at det kan vere føremålsteneleg med fleire ulike, lokalt baserte modellar på forvaltningsorgan, t.d. der eit verneområde går over fleire fylke. Kommunelova gjev eit rettslig rammeverk for interkommunale løysingar.

· NFS vil understreke at fjellstyra har omfattande mynde, oppgåver og personellressursar (Fjelloppsyn) i mange verneområde.
· Rapporterings- og kontrollrutinar må styrkast, og det må innførast høve for sanksjonar overfor kommunar/andre forvaltningsmynde som ikkje held seg anafor lovverket, vedtekne verneforskrifter og/eller forvaltningsplanar i den daglege forvaltninga av verneområda.

· Tilføring av ressursar for å styrke forvaltninga av verneområda er ein avgjerande faktor. NFS er positivt til ei oppgradering av dette forvaltningsområdet, og forutsetter at dette blir lagt til grunn uavhengig av val av forvaltningsmodell. Ei styrking av verneområdeforvaltninga vil gjere det mogeleg å sikre tilgang på nødvendig fagkompetanse for dei enkelte områda, samt midlar til informasjon, rettleiing, tilrettelegging og skjøtselstiltak. Kompetansepersonell må vere tilsett i  interkommunale forvaltningsorgan for å sikre auka legitimitet til forvaltninga.

· Også for dei mindre verneområda må fokus rettast mot tilgang på nødvendig kompetanse og ressursar til å gjennomføre nødvendige skjøtselstiltak.

· Det må leggast til rette for involvering av dei frivillige organisasjonane/aktørane.

Forslag til modell for forvaltning av store verneområde – basert på ønske om ein modell med lokal forankring og lokalt basert sekretariat kalla Nasjonalparkforvaltar

Bakgrunn:

Frå berørte fjellstyre og kommunar i samband med forslag om utviding av Ormtjernkampen nasjonalpark har det kome opp ønske om å jobbe med å lage ein forvaltningsmodell som skal sikre ei lokal forvaltning av dei nye verneområda (nasjonalpark, landskapsvernområde og biotopvernområde). NFS vart i møte 30. januar 09 utfordra til å lage ei beskriving av modell som inneheld funksjonen nasjonalparkforvaltar. NFS har i beskriving av ein mogeleg modell teke utgangspunkt i arbeidet som er gjort i samband med oppstart av eit verneplanarbeid for store statsallmenningsareal i kommunane Øystre Slidre, Gausdal og Nordre-Land. 

Forslag til modell

Forslag til forvaltningsmodell bygger på ”Dovrefjell”-modellen og tidlegare modell i Jotunheimen med ein nasjonalparkforvaltar. I tillegg er det henta inspirasjon frå forsøksmodellen med lokal forvaltning av Reinheimen NP. 

Bakgrunn for dette valet er bl.a. at det er eit ønske om å sikre ei mest mogeleg einsarta og lik forvaltning av areal uavhengig av kommunegrenser el. fylkesgrenser. Evaluering av Dovrefjell-modellen viser at dette er ei modell som sikrar ei god forvaltning på tvers av kommunegrenser. 

Frå tidlegare (1991-1998) hadde Jotunheimen nasjonalpark ei ordning med nasjonalparkforvaltar. Dette var ein stillingsressurs som hadde det daglege ansvaret for forvaltninga av nasjonalparken på vegne av forvaltningsstyresmakta (dvs. fylkesmannen). Fjellstyra i Ottadalen oppfatta denne ordninga som ei god ordning. Ei stilling om nasjonalparkforvaltar vil sikre ei god dagleg drift og forvaltning av verneområde, samt organisering av dei praktiske oppgåvene knytt til verneområdet. 

Nasjonalparkforvaltaren/tenesta kan legge til rette for ei lik forvaltning av verneområda. Tenesta gjev ei forenkling både i høve til rutinar ved sakshandsaming og for publikum og brukarar. I samband med Handlingsplan for forvaltning, skjøtsel og bruk av verneområde blir det bl.a. føreslått oppretting av nasjonalparkforvaltar (stilling) knytt til forvaltningsstyresmakta.

Forslag til modell;

Ormtjernkampen verneområdeforvaltning: 

Beskriving/Forklaring av modell – her kalla Ormtjernkampen verneområdeforvaltning

Formålet med modellen er å vere forvaltningsstyresmakt etter verneforskrift for større verneområde, dvs nasjonalpark med tilliggande verneområde (landskapsvernområde, biotopvernområde m.m.). Ormtjernkampen verneområdeforvaltning er organisert som eit interkommunalt samarbeidsorgan etter kommunelovas § 28 (sjekk!). Ormtjernkampen verneområdeforvaltning skal også bidra til å sikre samarbeidet mellom deltakarkommunane. 

Målet med modellen er å sikre ei felles forvaltning for heile verneområdet. Verneområdeforvaltinga skal bidra til ei god utvikling og eit godt samarbeid mellom ulike interesser og aktivitetar i området. Modellen er eit forsøk på å samordne og integrere den formelle regelforvaltninga etter verneforskriftene med den praktiske forvaltninga i form av skjøtsel, tilrettelegging, informasjon, rettleiing, naturovervaking, restaurering m.m. I andre verneområde er dette oftast fragmentert mellom mange ulike aktørar.
Punktvis oppsummering av forslaget 

· Definere verneområdeforvaltninga i ein heilskapleg og integrert samanheng, der regelforvaltning og ansvar for praktisk skjøtsels-, informasjon, rettleiing, tilrettelegging m.m., i verneområdet samlast under ein felles forvaltningsstyresmakt – her kalla ”Ormtjernkampen verneområdeforvaltning”

· Sikre heilskapleg og lik praksis gjennom eit felles administrativt sekretariat - Nasjonalparkforvaltar
· Involvere rettigheitshavarar og brukarar gjennom årlege møte, og ved jamleg rullering og utvikling av t.d. forvaltningsplan

· Utvikle og styrke lokal kompetanse gjennom å samordne lokale aktørar og kompetansemiljø (kommuneadministrasjon, rettigheitshavarar, fjellstyre) og lokalt politi

· Halde god kontakt med statlege styresmakter gjennom at dei mottar rapportar, driv fagleg rådgjeving (FMMVA) og er ankeinstans for klagesaker (DN) og godkjenningstyresmakt for forvaltningsplanar (DN).

Oppsyn i nye verneområde

Det er ei fôrutsetning for ein interkommunal modell for forvaltning av store verneområde at vernestyresmakta har hand om både regelforvaltning og praktisk forvaltning/skjøtsel av verneområdet.

Statens Naturoppsyn (SNO) har eit overordna ansvar for naturoppsyn i nasjonalparkar. I verneplanprosessar på statsallmenning blir det alltid ein diskusjon om lokalt tilsett oppsyn kontra sentralt tilsett oppsyn, dvs SNO. Etableringa av SNO har skapt konfliktar og medført eit stort skilje mellom forvaltning og oppsyn. Skilje mellom den som fattar vedtak og kontrollør var eit viktig argument for opprettinga av SNO. Argumentet er berre reelt for det som har med kontroll å gjere.

Konfliktane rundt SNO har særleg vore knytt til striden om SNO skal kjøpe tenestar hos eksisterande lokalt oppsyn (les Fjelloppsyn) eller opprette eigne stillingar. Oppsyn i nasjonalparkar har vore eit viktig oppdrag for Fjelloppsynet, og tap av dette oppdraget til SNO undergrev moglegheitene for eit sterkt og kompetent Fjelloppsyn.

I forslag til forvaltningsmodell føreslår NFS at oppsynsansvaret organiserast under den interkommunale forvaltningsstyresmakta. Dei konkrete kontrolloppgåvene løysast gjennom at desse tenestene kjøpast lokalt, i første rekke av Fjelloppsynet og av lokalt politi. Desse rapporterer både til verneområdeforvaltning, SNO og lokalt politi, der sistnemnte også fungerar som fagleg støtte og deltek i oppsyn etter avtale. 

Fjelloppsynet er eit multifunksjonelt oppsyn som kan løyse mange oppgåver på same oppsynsturen. I eit verneområde er det bl.a. eit viktig moment å redusere motorisert ferdsel til eit minimum. Denne samordningseffekten blir best ved å bruke eit eksisterande oppsyn som i alle høve har oppgåver etter anna lovverk  i verneområdet. I tillegg er Fjelloppsynet ei rimelegare løysing enn oppretting av nye SNO-stillingar, noko som medfører at miljøforvaltninga generelt får løyst fleire oppgåver for dei same avgrensa ressursane.

NFS er sjølvsagt klar over at ikkje alle kommunar har fjellstyre og fjelloppsyn. Vi minnar om at Fjelloppsynet kan ta på seg oppgåver også utanfor SA gjennom ein bestillingsdialog, evt. at kommunane finn andre lokale løysingar. 

Økonomi

Ei fôrutsetning for forslaget om ein interkommunal modell for forvaltning av verneområde er å sikre nødvendige økonomiske ressursar til ei samla forvaltning av verneområdet. Økonomiske midlar til Ormtjernkampen verneområdeforvaltning må overførast direkte til forvaltningsstyresmakta.

Auka forvaltningsaktivitet gjev i seg sjølv arbeidsplassar og økonomisk utvikling i lokalsamfunna. 

Meir om fôrutsetningane for modellen;

Oppgåvene som delegerast til Ormtjernkampen verneområdeforvaltning må omfatte alle typar forvaltningsoppgåver og ikkje bare det som blir omtala som regelforvaltning (dvs søknadar/tiltak etter verneforskrifter). Det betyr at oppgåvene må omfatte sakshandsaming, skjøtsel og restaureringsoppgåver, koordinering av oppsyn, informasjon og kunnskapsformidling (skilting, profilering, evt. informasjonssenter, nettsider m.m.), tilrettelegging av og samarbeid med forsking, samt styring og utvikling av turistverksemd rundt og i verneområdet. Ormtjernkampen områdeforvaltning vil som forvaltningsstyresmakt med ein slik modell få ei viktig koordinerande rolle i samband med skjøtsel, tilrettelegging, informasjon, rettleiing og forskingsaktivitet, i tillegg til dei tradisjonelle oppgåvene som ligg i forvaltninga av/etter verneforskrifta/ane.

Forvaltningsansvaret blir delegert til eit interkommunalt organ, og det anbefalast at organ som får formell mynde oppnemnast politisk, slik at organet/utvalet er under folkevalt styre. 

Ormtjernkampen verneområdeforvaltning må få ansvaret for å koordinere arbeidet med utarbeiding av forvaltningsplanar. I denne prosessen skal interkommunalt forvaltningsnivå og statlege fagmynde delta saman med representantar for den private forvaltninga (fjellstyra og private rettigheitshavar) og brukarane (lokale lag og foreiningar, næringsliv, naturverninteresser og friluftslivsorganisasjonar elles).

Ormtjernkampen verneområdeforvaltning bør også etablere ein møteplass med årlege møter mellom offentlig forvaltning, privat forvaltning og brukarinteressene der forvaltning av verneområdane er tema (etter modell av rådgjevande utval i verneforskrifter). 

All forvaltning etter verneforskrifta utførast av ein administrasjon, nasjonalparkforvaltar, med arbeidsplass/ar lokalisert i ein av dei berørte kommunane.

Statlege styresmakter er klageorgan, faglege støttespelarar og mottar rapportering frå den interkommunale forvaltninga. Statlege styresmakter vil også ha ei formell rolle i sambande med rullering av forvaltningsplan.

Forvaltningsplanen utarbeidast av Ormtjernkampen verneområdeforvaltning (i administrativt fagutval/nasjonalparkforvaltar) for heile området, og det gjennomførast lokale prosessar ved utarbeiding av forvaltningsplanen.

For evt. å formalisere det administrative samarbeidet mellom berørte kommunane oppnemnast det eit administrativt fagutval. Nasjonalparkforvaltaren er ansvarlig for gjennomføring av møta i administrativt fagutval. 

Forslag til modell legg opp til å samle alt informasjonsansvar hos forvaltningsstyresmakta, dvs. hos Ormtjernkampen verneområdeforvaltning. Dette vil sikre ein heilskapeleg informasjonsstrategi for heile verneområdet, og der ein unngår fragmenteringa av informasjonsoppgåvene som er vanleg elles i verneområde i Noreg.

Det er openbart at skjøtselsoppgåvene må vere underlagt forvaltningsstyresmakta, som prioriterar prosjekt basert på forvaltningsplan, oppsynsobservasjonar og operativ kunnskap om verneverdiane. Nødvendig skjøtsels- og restaureringsarbeid blir koordinert gjennom nasjonalparkforvaltaren.

Ein interkommunal forvaltning av verneområdane er ein modell som gjev gode høve for å lage ein omforeina politikk der det er samanheng mellom utviklinga og prioriteringane for verneområdane, randsonene rundt og dei næringane som i størst grad baserar seg på ressursane i verneområda. 

Faktagrunnlag om bruk og forvaltning av statsallmenning

Fjellstyra forvaltar 11 % av landets utmarksareal, til saman ca.  27 mill daa. Statsallmenningane i Sør og Midt-Norge er stort sett høgfjellsområde. Statsallmenningane representerer ein spesiell eigedomstype, som har røter tilbake til tidlegare rettstradisjon der bruksrettar var sentrale medan grunneigarretten var lite utvikla. I motsetnad til private eigedommar, der bruksrettar som regel representerer mindre heftingar, er statsallmenningane av ein helt annan karakter og bruksrettane har ofte ein større verdi enn sjølve grunneigarretten. 

Forvaltninga av statsallmenningane er regulert gjennom fjellova av 1975 og statsallmenningslova av 1992. Statsallmenningslova regulerer forvaltninga av bruksretten til trevirke, medan fjellova regulerer forvaltninga av grunneigarretten og bruksrettane.

Fjellstyra er tillagt administrasjonen av bruksrettane i statsallmenningane. I hovudtrekk omfattar dette landbrukstilknytte bruksrettar som seter og beite samt jakt, fangst og fiske. Innhaldet i bruksretten er ikkje fastlagt i fjellova, men etter mange hundre års bruk. Bruksrettane skal også kunne utvikle seg med tida og tilhøva.

Fjellstyra er i forvaltninga si underlagt Landbruks- og matdepartementet, med unnatak av kapitla om jakt og fiske som er lagt til MD. LD har delegert det meste av si mynde til Statskog SF. 

Statskog SF forvaltar grunnboksheimelen til statsallmenningane, dvs at Statskog har ansvaret for administrasjonen av grunneigarretten i statsallmenningane. Grunneigarretten består av grunndisponeringar etter § 12, sal av statsallmenningsgrunn etter § 13 og skogsdrift i overskottsallmenningar. Fjellstyret og allmenningsstyret skal ha høve til å uttale seg før Statskog kan gjennomføre grunndisponeringstiltak. Dette fordi grunndisponeringar ikkje kan gjennomførast dersom dei er til vesentleg skade for bruksrettane.

Ca 40 % av statsallmenningsarealet i Norge er verna etter naturvernlova. Nasjonalparkane i Sør- og Midt-Norge ligg heilt eller delvis på statsallmenning.

Fjellovas formålsparagraf

Av fjellovas §3 går det fram at det skal vere fjellstyre i kommunar med statsallmenning. Fjellstyret velgast av kommunestyret og føl kommunevalperioden. Fjellstyret skal normalt ha 5 medlemmar. Kommunestyret skal syte for at jakt-, fiske- og friluftsinteressene blir representert, og at minst to medlemmer blir valt blant dei som har rett til allmenningsbruk som jordbrukarar. Det kan fastsettast at den eine eller begge  desse i staden skal vere reineigar. I reinbeitedistrikt er det vanleg at reindriftsnæringa er representert i fjellstyret.

Fjellstyrets oppgåve er å administrere bruken og utnyttinga av rettar og lunnende (“herligheter”) i statsallmenningane så langt ikkje anna er fastsett i, eller i medhald av lov. Det skal arbeidast for å sikre at allmenninga blir brukt på ein måte som fremmar næringslivet i bygda og tek vare på naturvern- og friluftsinteressene, jf. § 3 i fjellova.

Med helsing
Norges Fjellstyresamband

Jan Borgnes (s)

Dagleg leiar











Perly Berge (s)

Direktoratet for 


Naturforvaltning – klageinstans, godkjenner forvaltningsplan





FM – rådgjevings-


funksjon





Forvaltningsstyresmakt (interkommunalt sett saman, jf. kommunelova)





Interkommunalt råd (rådgjevande) – møtepunkt for berørte partar





Nasjonalparkforvaltar (sekretariat)


Oppgåver  etter delegasjon frå forvaltingsstyresmakta                                          





Oppsynsoppgåver i verneområde (informasjon, tilrettelegging, skjøtsel mm ) etter bestilling frå Nasjonalparkforvaltar

